
NUM-CONSULTA: V0001-20 

ÓRGANO: SECRETARÍA XERAL TÉCNICA E DO PATRIMONIO 

DATA DE SAÍDA: 16.01.2020 

NORMATIVA: 

Artigos 7.Cinco.3 do texto refundido das disposicións legais da Comunidade 

Autónoma de Galicia en materia de tributos cedidos polo Estado, aprobado polo 

Decreto lexislativo 1/2011, do 28 de xullo  (en diante TRTCG). 

DESCRICIÓN-FEITOS: 

O consultante xunto coa súa irmá e nai, herdaron do seu pai e cónxuxe, a núa 

propiedade e usufruto, respectivamente, de seis predios rústicos. Os anteditos 

predios foron arrendados ao titular dunha explotación gandeira radicada en 

Galicia e que leva exercendo a actividade agraria dende fai máis de dous anos 

dende a data de arrendamento. O contrato de arrendamento realizouse dentro 

dos seis meses posteriores ao falecemento do pai do consultante e por un 

período de duración de 5 anos.  

CUESTIÓN FORMULADA: 

Se o consultante máis a súa irmá poden aplicar a redución autonómica do 99% 

por adquisición de fincas rústicas para transmisión posterior, habendo un 

usufruto vitalicio e universal a favor da nai.  

CONTESTACIÓN COMPLETA: 

En virtude das competencias atribuídas polo apartado 2.3 do artigo 5 do Decreto 

30/2017, do 30 de marzo, polo que se establece a estrutura orgánica da 

Consellería de Facenda, indícolle que a súa consulta está relacionada coas 

seguintes disposicións legais: 

1. Artigo 7 do texto refundido das disposicións legais da Comunidade Autónoma 

de Galicia en materia de tributos cedidos polo Estado, aprobado polo Decreto 

lexislativo 1/2011, do 28 de xullo (TRTCG): 

Dous. Normas comúns.  

 

1. As reducións previstas neste artigo non se aplicarán de oficio e deberán 

ser solicitadas polo suxeito pasivo/contribuínte conforme o establecido no 

artigo 23 desta lei. 

 

(…) 

 

Cinco. Redución pola adquisición de explotacións agrarias e de elementos 

afectos. 

 

(…) 

 

3. Cando na base impoñible dunha adquisición mortis causa estea incluído o 

valor de predios rústicos situados en Galicia ou de dereitos de usufruto sobre 

estes, practicarase unha redución do 99 % do mencionado valor cando estes 

predios sexan transmitidos no prazo de seis meses polo adquirente mortis 

causa a quen teña a condición de persoa agricultora profesional en canto á 

dedicación de traballo e procedencia de rendas e sexan ben titulares dunha 

explotación agraria á cal queden afectos os elementos que se transmiten ou 

ben persoas socias dunha sociedade agraria de transformación, cooperativa 

de explotación comunitaria da terra ou sociedade civil que sexa titular dunha 

explotación agraria a que queden afectos os elementos que se transmiten. A 

transmisión poderá realizarse tamén directamente a estas últimas 

sociedades ou ao Banco de Terras de Galicia, cos mesmos requisitos de 

prazos sinalados anteriormente. O tempo de afectación dos predios ou 

dereitos transmitidos non poderá ser inferior a cinco anos.  

 

Para estes efectos, equipárase a transmisión á cesión por calquera título que 

permita ao cesionario a ampliación da súa explotación agraria. Tamén se terá 

dereito á redución se os predios están xa cedidos na data de devindicación e 

se esta cesión se mantén nas condicións sinaladas anteriormente.  

Será necesario que a explotación agraria adquirente viñese realizando, 

efectivamente, actividades agrarias e a persoa agricultora profesional 

mantivese tal condición durante un período superior aos dous anos anteriores 

á devindicación do imposto.  

 

4. Para os efectos das reducións previstas nos puntos 1, 2 e 3 anteriores, os 

termos de « explotación agraria », « persoa agricultora profesional », « 

elementos dunha explotación » e « titular da explotación » son os definidos 

na Lei 19/1995, do 4 de xullo, de modernización das explotacións agrarias. 

 

2. Artigo 23 do TRTCG: 

Un. Os beneficios fiscais que dependan do cumprimento polo contribuínte de 

calquera requisito nun momento posterior ao devengo non se aplicarán de 

oficio, deberán solicitarse expresamente polo contribuínte no período 

regulamentario de presentación da declaración do imposto, e practicaranse 

os devanditos beneficios fiscais na correspondente autoliquidación.  

 

No caso de declaración extemporánea sen requirimento previo, a solicitude 

deberá realizarse na presentación da declaración, e practicaranse os 

devanditos beneficios fiscais na correspondente autoliquidación.  

 

No suposto de que na autoliquidación presentada non se aplicasen os citados 

beneficios fiscais, non poderá rectificarse con posterioridade en canto á 

aplicación do beneficio fiscal, agás que a solicitude de rectificación se 

presentase no período regulamentario de declaración. 

 

 A falta de solicitude do beneficio fiscal dentro do prazo regulamentario de 

declaración ou a falta da súa aplicación na autoliquidación entenderase como 

unha renuncia á súa aplicación.  

 

Dous. En caso de incumprimento dos requisitos que haxa que cumprir con 

posterioridade ao devengo do imposto, deberá ingresarse a cantidade 

derivada do beneficio fiscal xunto cos xuros de mora. Para estes efectos, o 

suxeito pasivo deberá practicar a correspondente autoliquidación e 

presentala no prazo sinalado na norma que regula o beneficio fiscal, contado 

desde o momento en que se incumpran os requisitos. Cando a norma que 

regula o beneficio fiscal non estableza un prazo, o ingreso e a presentación 

da autoliquidación faranse dentro do prazo regulamentario de declaración 

establecido nas normas reguladoras de cada tributo. 

Con base nas disposicións citadas, e acerca da consulta formulada infórmolle 

que:  

 

É preciso aclarar que no escrito de consulta non se menciona a data falecemento 

do causante, data que fixa o momento de devindicación do imposto de 

sucesións, o cal impide coñecer se a consulta se formula antes da finalización 

do prazo establecido para a presentación das autoliquidacións ou o cumprimento 

das obrigas tributarias, tal e como recolle o artigo 88.2 da Lei 58/2003, de 17 de 

decembro, Xeral Tributaria (LXT), feito que determinará o carácter vinculante ou 

non da devandita consulta. 

Os requisitos previstos no artigo 7.Cinco.3 do TRTCG constitúense nunha serie 

de condicións que deben concorrer simultánea e cumulativamente, o que implica 

que para ter dereito á redución deberán cumprirse todos e cada un dos previstos 

no citado precepto. Non queda claro á vista do indicado na consulta que se 

cumpra o requisito de que a explotación arrendataria viñese realizando, 

efectivamente, actividades agrarias e que a persoa agricultora profesional 

mantivese tal condición durante un período superior aos dous anos anteriores á 

data de devindicación do imposto, xa que no escrito faise referencia ao antedito 

período de dous anos contado dende a data do arrendamento e non dende a 

data de devindicación do imposto de sucesións, tal e como esixe a norma.  

No suposto descrito polo consultante, tanto este como a súa irmán na condición 

de herdeiros da núa propiedade dos predios rústicos descritos, poderán aplicar 

sobre o valor correspondente a ditos predios, incluído nas súas respectivas 

bases impoñibles, a redución do 99% regulada no artigo 7.Cinco.3 do TRTCG, 

sempre e cando se cumpran todos os requisitos previstos no antedito artigo.  

Por último, debemos indicar que dita redución constitúe un beneficio fiscal non 

aplicable de oficio, polo que o contribuínte deberá solicitar expresamente a súa 

aplicación conforme ao establecido no artigo 23 do TRTCG, isto é, no período 

regulamentario de presentación da declaración do imposto, e practicará a 

redución na correspondente autoliquidación. 

O que lle comunico a Vd. con efectos vinculantes, conforme ao disposto no 

apartado 1 do artigo 89 da Lei 58/2003, do 17 de decembro, Xeral Tributaria, 

sempre e cando a consulta se formulase dentro do prazo previsto no artigo 88.2 

da LXT. 

 

 


